
საბჭოთა კავშირის ჩემპიონატი ფეხბურთში 

 

 თბილისის დინამოელებმა ჩემპიონატის ბოლო მატჩი ჩაატარეს თავიანთ 

მინდორზე, მათი მეტოქე იყო ჩვენი ქვეყნის ერთ–ერთი საუკეთესო გუნდი, ჩემპიონობის 

სავარაუდო კანდიდატი მოსკოვის "ტორპედო", მაგრამ თამაშს ძლიერი წვიმა 

დაესწრო, ამან, რა თქმა უნდა საგრძნობლად გააუფერულა მისი სანახაობრივი მხარე. 

 "დინამო" (თბილისი) – "ტორპედო" (მოსკოვი) 0:1 (0:1). 

 "დინამო" გაბელია, კეტაშვილი, ცხადაძე, ჭედია, არზიანი, რევიშვილი, სვანაძე, 

ცვეიბა (გურული, 74). ცაავა (ქეცბაია, 46), ფანცულაია, გოგიჩაიშვილი. 

 "ტორპედო" სარიჩევი, პოლუკარპოვი, გრიშინი, პრიგოდა, როგოვსკი, გრეჩნევი, 

ი. სავიჩევი, გიცელოვი (კოვაში, 73), ნ. სავიჩევი, შირინბეკოვი, აგაშკოვი. 

 მსაჯი ვ. ჟუკი (მინსკი). 

 გააფრთხილეს ი. სავიჩევი, რევიშვილი. მინდვრიდან გააძევეს გურული და 

პოლუკაროვი. 

 მოსკოვის "ტორპედოს" ფეხბურთელთა კოლექტივი მუდამ დიდი სიმპათიებით 

სარგებლობდა თბილისელ გულშემატკივართა შორის, მისი ძველი თუ ახალი დროის 

ოსტატები პოპულარულნი არიან ჩვენში. ამიტომაც ტორპედოელთა წლევანდელი  

წარმატებაც მისასალმებელია. დინამოელებს შესაძლებლობა ჰქონდათ კარგად 

ჩაეტარებინათ მატჩი და ამით ჩემპიონატში უკეთესი ადგილის დაკავების გარანტიაც 

შეექმნათ, მაგრამ, პირდაპირ უნდა ითქვას, გუნდმა ამ დღეს ეს ამოცანა ვერ შეასრულა. 

ძლიერ მეტოქესთან ბრძოლაში "დინამოს" თითქმის ყველა რგოლის მოთამაშეები 

სისტემატურ შეცდომებს უშვებდნენ. თამაშობდნენ შენელებულ ტემპში, შეჯგუფებულად. 

ეტყობა, გუნდს ძალა შესწევდა მხოლოდ ის ამოცანა შეესრულებინა, რომელიც 

უმაღლეს ლიგაში დარჩენას გულისხმობს. როცა საქმე მიდგა ძლიერ მეტოქეებთან 

ბრძოლაზე, დინამოელთა შორის კვლავ იჩინა თავი ძველმა რეციდივებმა. ყოველ 

შემთხვევაში, ეს ნათლად ჩანდა საკუთარ მინდორზე ჩატარებულ მატჩებში 

ლენინგრადის "ზენიტთანაც" და მოსკოვის "ტორპედოსთანაც". 



 ტექნიკური და საერთო გუნდური ტაქტიკით თბილისის "დინამომ" ამ ორ მატჩში 

აშკარად დათმო პოზიციები. ნამდვილად მაღალი კლასის გუნდის შექმნის საქმე, 

ეტყობა, გაისისთვის უნდა გადავდოთ. 

 მართალია, ცალკეულ მომენტებში, საკმაოდ ხშირადაც, თბილისელები 

სძლევდნენ მეტოქეს და სახიფათო მომენტებს ქმნიდნენ მის კართან, მაგრამ უფრო 

ხშირად ისინი ტორპედოელებს თავისუფალი მოქმედების საშუალებას აძლევდნენ. 

ვერაფრით ვერ მოხერხდა "ტორპედოს" ყველაზე ძლიერი თავდამსხმელის ი. 

სავიჩევის ნეიტრალიზება. მოსკოველებს ი. სავიჩევი შეტევის ავანგარდში ჰყავდათ, 

თავიანთ იერიშებსაც სწორედ მის მაღალ ინდივიდუალურ ოსტატობაზე ამყარებდნენ 

და მანაც პირნათლად გაამართლა გუნდის იმედი. მან მრავალი სახიფათო მომენტი 

შექმნა და ერთ–ერთი მათგანი 32–ე წუთზე ზუსტად გატანილი გოლითაც დაამთავრა. 

 ერთი სიტყვით, თბილისის "დინამომ" საკუთარ თავში დარწმუნებულად, 

დამაჯერებლად ვერ ითამაშა და შინ ზედიზედ მეორე დამარცხება განიცადა, 

ჩემპიონატის დასასრულს კი მას ორი ძალზე ძნელი მატჩი აქვს დარჩენილი კიევსა და 

ხარკოვში. 

 მაგრამ ამ დამარცხების  გარდა კიდევ გვაქვს სასაყვედურო თბილისის 

"დინამოს" იმ მოთამაშეთა მიმართ, რომლებიც არ ერიდებიან მინდორზე წესრიგის 

დარღვევას და საკუთარი გულშემატკივრის წინაშე ჩადენილი უდისციპლინობით იჩენენ 

თავს. ზუსტად იმ დღეს, როცა თბილისის "დინამომ" თავის მინდორზე მიიღო მოსკოვის 

"ტორპედო", გაზეთ "სოვეტსკი სპორტში" გამოქვეყნდა უმაღლეს  ლიგის გუნდების 

დარღვევათა საჯარიმო სია, სადაც თბილისის "დინამოს" ერთ–ერთი პირველი ადგილი 

უკავია ალმა-ათის "კაირატთან" ერთად. თბილისელთაგან წლევანდელ  ჩემპიონატში 

მინდვრიდან გააძევეს 2 ფეხბურთელი 23 მოთამაშემ ყვითელი ბარათი დაიმსახურა, 

ახლა კი ამ სამწუხარო სიას მიემატა კიდევ ერთი ყვითელი ბარათი და მინდვრიდან 

გაძევება. ახლა ჩვენ უმაღლეს ლიგაში ყველაზე უწესრიგო და უდისციპლინო გუნდად 

ვითვლებით! 

 ეს ფრიად სავალალო ფაქტია. ქართველი ფეხბურთელები მუდამ ცნობილი 

იყვნენ მაღალი ოსტატობით, ვირტუოზული ტექნიკით, უხეშად  ისინი კი არ 

თამაშობდნენ, პირიქით – მათ ეთამაშებოდნენ, ახლა კი ამდენი დარღვევა უმაღლეს 



ლიგაში არავის აქვს. გასაკიცხია გ. გურულის საქციელი, რომელმაც მინდორზე მუშტი–

კრივი გამართა, მეორე ტაიმში, ჩხუბში ორივე გუნდის სხვა მოთამაშეებიც ჩაებნენ გ. 

გურულს ა. პოლუკაროვმაც მიჰბაძა და ვ. ჟუკი იძულებული იყო ორივე ფეხბურთელი 

მინდვრიდან გაეძევებინა. 

 ჩვენი საფეხბურთო  საზოგადოებრიობა გადაჭრით იბრძვის დისციპლინის 

დასამყარებლად და ნურავის ჰგონია, რომ  მინდორზე წესრიგი მხოლოდ 

საქართველოს ჩემპიონატის მონაწილეებს ეხება, თბილისის "დინამო" ქართული 

ფეხბურთის ფლაგმანია, იგი საუკეთესო უნდა იყოს ღირსეული მოქცევითაც. 

     "ლელოს" ფეხბურთის განყოფილება 

 

    დუბლიორთა მატჩი 

 

 გუშინ თბილისის გ. დიმიტროვის სახელობის საავიაციო ქარხნის სტადიონზე 

შედგა უმაღლესი ლიგის დუბლიორ ფეხბურთელთა  საკავშირო გათამაშების მატჩი 

ადგილობრივ "დინამოსა" და მოსკოვის "ტორპედოს" შორის. 

 თამაში დამთავრდა დინამოელთა გამარჯვებით – 4:2. თბილისელთაგან 

ბურთები გაიტანეს: თეთრაძემ, თევზაძემ – 2 და ყიზილაშვილმა.  

     ლელო 5 ნოემბერი 1988 წ. 

 


